
				ఈ పుట అచ్చుదిద్దబడ్డది
74 రాధికాసాంత్వనము



పావురాపలుకులు వాతెరనొక్కులు

చిగురుమకారముల్ జిలుగుతిట్లు

దురుసుపైసరములు తొందరముద్దులు

బిగికౌఁగిలింతలు బింకములును

గొనగోటిమీటులు గోరింపు లుబుకులు

కొసరులు బొమముళ్ళు కురుచసన్న

తే. లౌర శాబాసు మేలు బళారె బాగు

హాయి తడబడ కెడ గాకు మాయెనాయె

విడకు విడువకు మనియెడి నుడువు లపుడు

చెల్లవో యేమి చెప్పుదుఁ గొల్లకొల్ల. 140


తే. వెలఁది యీరీతి వేవేలవితము లమరఁ

గలిసి కసివోక నీలమేఘంబుమీఁద

నెరితళుక్కనుక్రొక్కాఱుమెరు పనంగ

సరసిజాక్షునిపై వేగఁ జౌకళించె. 141


సీ. వడిగండ్లగమిగుంపు వర్షించుఘనమనఁ

గుసుమముల్ గురియుకీల్కొప్పు మెరయ

హిమబిందుసిక్తమై యిం పొందుతమ్మినాఁ

జెమట గ్రమ్మినమేను చెలువు మీఱఁ

జిలుక నొక్కినబింబఫలరాజమో యన

మొనపంటిగంటికెమ్మోవి దనర

డాగువేసినబల్కడానికుండలరీతిఁ

గొనగోటిమీటుల గుబ్బ లలర

తే. మారసంగ్రామగంభీరభేరిదారి

రవలబంగారుటందెలరవ మెసంగఁ

దరుణి పొదలుచుఁ బురుషాయితంబు సలిపె

ముద్దులమురారిపై లకుముకి యనంగ. 142

